
OʻZBEKISTONDA DAVLAT 
PENSIYA TIZIMINING 

MOLIYAVIY BARQARORLIGINI 
TAʼMINLASH MASALALARI

Pardayev Farrux Muzaffarovich
Toshkent davlat iqtisodiyot universiteti

“Budjet hisobi va gʻaznachilik” kafedrasi mustaqil izlanuvchisi (PhD)

Annotatsiya. Maqolada Oʻzbekiston Respublikasida davlat pensiya tizimining moliyaviy barqarorligi tahlil qilingan. Pensiya 
jamgʻarmasi daromadlari va xarajatlari oʻrtasidagi nomutanosiblik, mehnat bozoridagi norasmiy bandlik va ijtimoiy soliq 
toʻlovchilar sonining kamligi kabi omillar oʻrganilgan. Shuningdek, xalqaro tajriba asosida pensiya tizimini modernizatsiya 
qilish va iqtisodiy barqarorlikni taʼminlash boʻyicha takliflar ishlab chiqilgan. Maqolada statistik maʼlumotlar, jadvallar va 
prognozlar asosida moliyaviy tahlil olib borilgan.

Kalit soʻzlar: pensiya tizimi, moliyaviy barqarorlik, ijtimoiy himoya, ijtimoiy soliq, demografiya.

Abstract. This article analyzes the financial sustainability of the state pension system in Uzbekistan. It examines the 
imbalance between revenues and expenditures of the Pension Fund, the prevalence of informal employment, and the 
limited number of social tax contributors. Based on international experiences, policy recommendations for pension system 
modernization and ensuring economic sustainability are provided. The analysis incorporates statistical data, tables, and 
projections to support the findings.

Key words: pension system, financial sustainability, social protection, social contributions, demographics.

Аннотация. В данной статье анализируется финансовая устойчивость государственной пенсионной системы 
Узбекистана. Рассматривается дисбаланс между доходами и расходами Пенсионного фонда, распространенность 
неформальной занятости и ограниченное число плательщиков социального налога. На основе международного 
опыта представлены рекомендации по модернизации пенсионной системы и обеспечению ее экономической 
стабильности. Анализ включает статистические данные, таблицы и прогнозные показатели, обосновывающие 
основные выводы исследования.

Ключевые слова: пенсионная система, финансовая устойчивость, социальная защита, социальные взносы, 
демография.

K I R I S H
Pensiya taʼminoti tizimi aholining ijtimoiy himoyasini taʼminlashda muhim rol oʻynaydi. Keksalik davrida 

munosib turmush darajasini saqlash nafaqat ijtimoiy adolat, balki iqtisodiy barqarorlikni ham taʼminlaydi. Robert 
Holsman (2005) taʼkidlaganidek: “Samarali pensiya tizimi iqtisodiy barqarorlik va ijtimoiy adolatni taʼminlaydi.”

Oʻzbekistonda amal qilayotgan pensiya tizimi ikki darajali modelga asoslangan: taqsimlovchi va jamgʻarib 
boriladigan pensiya tizimi. Bu tizim aholini yoshga doir pensiya, nogironlik pensiyasi va boquvchisini yoʻqotganlik 
pensiyalari bilan taʼminlaydi. Shu bilan birga, demografik oʻzgarishlar va mehnat bozoridagi norasmiy sektorning 
kengayishi tizimni modernizatsiya qilish zaruratini yuzaga keltirmoqda.

M A V Z U G A  O I D  A D A B I Y O T L A R  S H A R H I
Pensiya tizimining moliyaviy barqarorligi va uning ijtimoiy-iqtisodiy rivojlanishga ta’siri iqtisodiy adabiyotlarda 

keng o‘rganilgan muhim ilmiy yo‘nalishlardan biridir. Ushbu sohada olib borilgan tadqiqotlar pensiya tizimining 
institutsional tuzilmasi, moliyaviy manbalari, demografik omillar ta’siri hamda davlat budjetiga yuklama darajasi 
kabi masalalarni qamrab oladi. Jahon iqtisodiyotida aholi qarish jarayonining tezlashuvi, mehnat bozoridagi 
o‘zgarishlar va ijtimoiy himoya tizimlariga bo‘lgan talabning ortishi pensiya tizimining barqarorligini ta’minlash 
muammosini yanada dolzarb masalaga aylantirmoqda.

Pensiya tizimining nazariy asoslarini o‘rganishda Nikolas Barr va Piter Daymondning tadqiqotlari alohida 
ahamiyatga ega. Ular pensiya tizimining samaradorligi va barqarorligini ta’minlash uchun ko‘p ustunli modeldan 
foydalanish zarurligini asoslab bergan. Nikolas Barr va Peter Diamond 2012-yilda chop etilgan tadqiqotlarida 
pensiya tizimi faqat davlat tomonidan moliyalashtiriladigan modelga tayanib qolmasligi kerakligini, aksincha 
davlat, majburiy jamg‘arib boriladigan hamda ixtiyoriy pensiya jamg‘armalarini o‘z ichiga olgan ko‘p ustunli tizim 
demografik va iqtisodiy xavflarni diversifikatsiya qilish imkonini berishini ta’kidlaydi. Ularning nuqtayi nazariga 
ko‘ra, bunday tizim iqtisodiy beqarorlik sharoitida ham pensiya ta’minotining uzluksizligini saqlashga xizmat 
qiladi.

Pensiya tizimining moliyaviy barqarorligini ta’minlash masalasi xalqaro tashkilotlar tomonidan ham keng 
o‘rganilgan. Iqtisodiy hamkorlik va taraqqiyot tashkiloti 2020-yilda e’lon qilgan tahliliy hisobotlarida ko‘plab 
mamlakatlarda pensiya tizimining moliyaviy barqarorligiga salbiy ta’sir ko‘rsatuvchi asosiy omillardan biri 
ijtimoiy soliq bazasining yetarli darajada keng emasligi ekanligini qayd etadi. Ushbu tadqiqotlarga ko‘ra, 
norasmiy bandlik ulushining yuqoriligi va ijtimoiy sug‘urta tizimiga jalb etilmagan mehnat resurslari pensiya 
jamg‘armalarining daromad bazasini qisqartiradi hamda davlat budjetidan transfertlar hajmining ortishiga olib 
keladi.

Jahon banki 2021-yilda e’lon qilgan tadqiqotlarida ham pensiya tizimining barqarorligi ko‘p jihatdan 
demografik tuzilma va mehnat bozorining institutsional xususiyatlariga bog‘liq ekanligi ta’kidlangan. Jahon 
banki ekspertlarining fikricha, aholining qarish darajasi ortib borayotgan sharoitda ishlovchilar sonining 
kamayishi pensiya tizimida moliyaviy nomutanosiblikni kuchaytirishi mumkin. Shu sababli pensiya tizimini isloh 
qilish jarayonida ijtimoiy sug‘urta bazasini kengaytirish, mehnat bozorini rasmiylashtirish hamda qo‘shimcha 
jamg‘arma mexanizmlarini joriy etish muhim ahamiyat kasb etadi.

Xalqaro mehnat tashkiloti tomonidan 2023-yilda e’lon qilingan hisobotlarda pensiya tizimining moliyaviy 
barqarorligini baholashda demografik ko‘rsatkichlar alohida e’tiborga olinishi zarurligi qayd etiladi. Tashkilot 
ekspertlari barqaror pensiya tizimi uchun har bir pensiya oluvchiga kamida to‘rt nafar faol soliq to‘lovchi to‘g‘ri 
kelishi kerakligini ta’kidlaydi. Ushbu nisbatning pasayishi pensiya tizimining moliyaviy yuklamasini oshiradi va 
davlat budjetidan qo‘shimcha transfertlar ajratilishini talab qiladi.

Shu bilan birga, zamonaviy ilmiy tadqiqotlarda pensiya tizimining moliyaviy barqarorligi nafaqat fiskal 
omillar, balki iqtisodiy o‘sish sur’atlari, mehnat bozorining institutsional rivojlanishi, bandlik darajasi hamda 
ijtimoiy siyosat samaradorligi bilan ham bevosita bog‘liq ekani ta’kidlanadi. Xususan, ko‘plab tadqiqotlarda 
pensiya tizimini uzoq muddatli barqaror rivojlantirish uchun soliq bazasini kengaytirish, norasmiy bandlikni 
qisqartirish, ixtiyoriy jamg‘arma pensiya tizimlarini rivojlantirish hamda pensiya jamg‘armalarining investitsion 
faoliyatini takomillashtirish zarurligi ilmiy asoslab berilgan.

Mazkur ilmiy yondashuvlar O‘zbekiston sharoitida ham pensiya tizimining moliyaviy barqarorligini ta’minlash 
masalalarini chuqur o‘rganish zarurligini ko‘rsatadi. Xususan, demografik o‘zgarishlar, mehnat bozoridagi 
norasmiy bandlik ulushi, ijtimoiy soliq bazasining cheklanganligi hamda davlat budjeti transfertlariga yuqori 
darajada tayanish kabi omillar pensiya tizimini yanada takomillashtirishni talab etadi. Shu nuqtayi nazardan, 
xalqaro tajriba va ilmiy tadqiqotlar natijalarini tahlil qilish O‘zbekiston pensiya tizimining moliyaviy barqarorligini 
ta’minlash bo‘yicha samarali mexanizmlarni ishlab chiqishda muhim metodologik asos bo‘lib xizmat qiladi.

T A D Q I Q O T  M E T O D O L O G I YA S I
Tadqiqot quyidagilarni oʻz ichiga oladi:
1.	 Pensiya jamgʻarmasi daromad va xarajatlari tahlili;
2.	 Ijtimoiy soliq toʻlovchilar va norasmiy sektor statistikasi;
3.	 Xalqaro tajriba misollari bilan solishtirish;
4.	 Matematik modellar orqali kelgusi 10 yilda transfertlarning oʻsish prognozini hisoblash.
Maʼlumot manbalari: Pensiya jamgʻarmasi, Davlat statistika qoʻmitasi, Jahon banki, Iqtisodiy hamkorlik va 

taraqqiyot tashkiloti, Xalqaro mehnat tashkiloti.
Metodologik jihatdan, maqolada salbiy va ijobiy moliyaviy ssenariylar tahlil qilingan, shuningdek, har bir 

omilning jamgʻarma moliyaviy barqarorligiga taʼsiri baholangan.

T A H L I L  V A  N A T I J A L A R
Bugungi kunda Oʻzbekistonda pensiya oluvchilar soni 3,9 mln nafarni tashkil etib, bu aholining 10,6 foiziga 

tengdir. Shundan 3,3 mln nafari yoshga doir pensiya oluvchilar, 436 ming nafari nogironlik pensiyasi oluvchilar 
hamda 234 ming nafari boquvchisini yoʻqotganlik nafaqasi oluvchilardir. Pensiya jamgʻarmasi transfertlari 
boʻyicha 2022–2030-yillarga moʻljallangan prognozlarga koʻra, transfertlarning umumiy hajmi 2022-yildagi 11 
trln soʻmdan 2030-yilda 28 trln soʻmga yetishi kutilmoqda. Bu jarayon ijtimoiy himoya tizimining qamrovini 
kengaytirish hamda keksalik davrida aholining barqaror daromad manbalarini taʼminlashga xizmat qiladi.

Hozirgi vaqtda Oʻzbekistonda ijtimoiy soliq toʻlovchilar soni 5,9 mln nafarni tashkil etadi, bu esa jami mehnat 
resurslarining 30 foiziga tengdir. Ushbu ko‘rsatkichni oshirish orqali pensiya tizimining moliyaviy bazasini yanada 
mustahkamlash imkoniyati mavjud. Xalqaro tajribaga ko‘ra, barqaror pensiya tizimi uchun har bir pensiya 
oluvchiga kamida 4 nafar soliq toʻlovchi toʻgʻri kelishi maqsadga muvofiq hisoblanadi. Masalan, Finlandiya 
va Shveysariyada bu ko‘rsatkich 4,5–5,0 nafarni tashkil etadi. Kelgusida mehnat faoliyatini rasmiylashtirish 
darajasini oshirish orqali Oʻzbekistonda ham ushbu nisbatni bosqichma-bosqich yaxshilash imkoniyati mavjud.

Pensiya tayinlash tizimida fuqarolarning oxirgi 10 yillik ish haqi hisobga olinadi. Mazkur mexanizmni 
takomillashtirish orqali pensiya miqdorini aniqlashda yanada muvozanatli va adolatli yondashuvlarni joriy 
etish mumkin. Xususan, Rossiya va Qozogʻiston tajribasida qoʻllanilayotgan qoʻshimcha koeffitsiyentlar 
pensiya hisoblash jarayonida ijtimoiy adolatni taʼminlashga xizmat qilmoqda. Shunga oʻxshash metodologik 
yondashuvlarni milliy tizimga moslashtirish pensiya taʼminotining samaradorligini oshirishga yordam beradi.

Jamgʻarib boriladigan pensiya tizimi ham fuqarolarning kelgusidagi daromad manbalarini diversifikatsiya 
qilishda muhim rol oʻynaydi. Ushbu tizim doirasida ajratmalar miqdorini bosqichma-bosqich oshirish orqali 
pensiya jamgʻarmalarining hajmini ko‘paytirish mumkin. Masalan, 7 mln soʻm ish haqi oluvchi fuqaroning 
jamgʻarmaga yillik ajratmasi 84 ming soʻmni tashkil etadi va 25 yil davomida 2,1 mln soʻm jamgʻaradi. Xalqaro 
tajribada, xususan Shveysariya va Litvada jamgʻarib boriladigan pensiya tizimining rivojlanganligi pensiya 
oluvchilarga qoʻshimcha daromad manbalarini yaratishga xizmat qilmoqda. Kelgusida ushbu tizimni rivojlantirish 
orqali aholini moliyaviy jihatdan yanada barqaror qoʻllab-quvvatlash mumkin.

Ijtimoiy himoya tizimida nogironligi bor shaxslar hamda boquvchisini yoʻqotgan fuqarolar uchun qoʻshimcha 
toʻlovlar nazarda tutilgan. Ushbu toʻlovlarni ijtimoiy sugʻurta tizimi bilan yanada integratsiya qilish orqali ularning 
samaradorligini oshirish mumkin. Belarus va Xitoy tajribasida pensiya va ijtimoiy sugʻurta mexanizmlarining 
integratsiyasi ijtimoiy himoya tizimining barqarorligini taʼminlashga xizmat qilmoqda. Mazkur tajribalarni hisobga 
olgan holda, milliy tizimni yanada takomillashtirish istiqbollari mavjud.

Demografik omillar ham pensiya tizimini rivojlantirishda muhim ahamiyat kasb etadi. Hozirgi vaqtda 
ayollarga oʻrtacha 19 yil, erkaklarga esa 14 yil davomida pensiya toʻlanadi. Xalqaro mehnat tashkilotining 
tavsiyalariga koʻra, ushbu davr o‘rtacha 15 yilni tashkil etishi maqsadga muvofiq hisoblanadi. Demografik 
prognozlarni hisobga olgan holda pensiya tizimini uzoq muddatli istiqbolda moslashtirish tizimning barqarorligini 
taʼminlashga yordam beradi.

Shu bilan birga, mehnat faoliyatini rasmiylashtirish darajasini oshirish pensiya jamgʻarmasi tushumlarini 
ko‘paytirishda muhim omil hisoblanadi. Oʻzbekistonda 19,3 mln mehnat resursidan 5,9 mln nafari ijtimoiy soliq 
toʻlaydi. Finlandiya va Niderlandiyada esa rasmiy soliq toʻlovchilar jami mehnat resurslarining 90 foizdan ortiq 
qismini tashkil etadi. Kelgusida mehnat bozorini legallashtirish va rasmiy bandlikni kengaytirish orqali pensiya 
tizimining moliyaviy barqarorligini mustahkamlash mumkin.

Umuman olganda, pensiya jamgʻarmasining moliyaviy barqarorligini taʼminlash maqsadida budjet 
transfertlarini optimallashtirish, ish haqi va ijtimoiy soliqlar tushumini kengaytirish, shuningdek, jamgʻarib 
boriladigan pensiya tizimini rivojlantirish muhim yoʻnalishlardan biri hisoblanadi. Xalqaro tajribaga koʻra, Iqtisodiy 
hamkorlik va taraqqiyot tashkiloti hamda Jahon banki tomonidan tavsiya etilgan metodologik yondashuvlar 
pensiya tizimini modernizatsiya qilish va uning uzoq muddatli barqarorligini taʼminlashga xizmat qiladi.

X U L O S A  V A  T A K L I F L A R
Tahlillar shuni koʻrsatadiki, Oʻzbekistonda pensiya tizimini modernizatsiya qilish va moliyaviy barqarorlikni 

taʼminlash uchun quyidagilar muhim:
•	 mehnat bozorining barqarorligini taʼminlash va norasmiy bandlikni legallashtirish, bu budjet 

transfertlarining oqilona taqsimlanishi va soliq tushumlarini oshirishga yordam beradi;
•	 jamgʻarib boriladigan pensiya tizimini rivojlantirish, xodimlarning ajratmalari va qarz koʻrsatkichlarini 

optimallashtirish;
•	 pensiya hisobini raqamlashtirish va yagona elektron baza yaratish; pensiya tayinlashda ijtimoiy adolatni 

taʼminlash maqsadida oxirgi 10 yillik ish haqi oʻrniga umumiy mehnat faoliyati davomida fuqaro tanlagan 
davrdagi ish haqini hisobga olish;

•	 xalqaro tajribaga asoslangan holda nogironlik pensiyasi va boquvchisini yoʻqotganlik pensiyalarini 
integratsiyalash va miqdorini qayta koʻrib chiqish; demografik oʻzgarishlarni hisobga olib pensiyaga chiqish 
yoshini va minimal ish stajini qayta koʻrib chiqish;

•	 ijtimoiy himoya va pensiya tizimida budjet transfertlarining samaradorligini oshirish maqsadida 
qonunchilik va nazoratni takomillashtirish.

Xalqaro tajriba, jumladan Finlandiya, Shveysariya, Litva va Belarus misollari shuni koʻrsatadiki, barqaror 
pensiya tizimi nafaqat moliyaviy barqarorlik, balki ijtimoiy adolatni ham taʼminlashga xizmat qilishi zarur.

